
Cefais fy nghyffroi’n fawr yn ddiweddar 
wrth wylio rhaglen ar Channel 4. Mae’n dal 
ar gael ar y cyfleuster ‘dal i fyny’ ac rwy’n 
argymell yn frwd eich bod yn ei gwylio, 
os yw’r dechnoleg gennych. Y rhaglen 
yw Michael Sheen’s Secret Million Pound 
Giveaway.

Yn y rhaglen mae Michael Sheen yn 
ymchwilio i arferion ariannol ‘credyd 
cyflym’. Mae’r system hon yn cynnig 
benthyciad am log uchel i rai sydd â 
sgôr credyd gwael neu gyfalaf/enillion 
na fyddai’n caniatáu iddynt ddefnyddio 
llwybrau benthyca traddodiadol. 

Ceisiodd Sheen dynnu sylw at 
anghyfiawnder y system, sy’n golygu bod 
rhai pobl yn cael eu dal mewn cylch dyled 
na allant ddianc ohono. Mae’r ddyled 
honno’n troelli allan o reolaeth yn gyflym 
a hwythau’n cael eu sugno’n ddyfnach ac 
yn ddyfnach i ddyled. 

Y darlun a ddaeth i’m meddwl wrth wylio’r 
rhaglen, yn enwedig wrth baratoi ar 
gyfer tymor y Pasg, oedd y gyfatebiaeth 
â phwysau’r ddyled sydd arnom i Dduw. 
Nid yn unig mae’n cynyddu bob dydd 
pan fyddwn yn pechu mewn meddwl a 
gair a gweithred, ond does gennym ddim 
gobaith o’i thalu byth gyda’n rhinweddau 
neu ein gweithredoedd. 

Fe wnaeth i mi feddwl am ail bennill yr 
emyn mawr ‘Craig yr Oesoedd’:

Ni all gwaith fy nwylo i
Lenwi hawl dy gyfraith di;
Pe bai im sêl yn dân di-lyth
A phe llifai ’nagrau byth,

Iawn ni wnaent i gyd yn un:
Ti all achub, ti dy hun.

Felly, beth mae Michael Sheen yn ei 
wneud? Dim ond un dyn ydyw. Mae’n 
bwerus ac yn gyfoethog ac yn enwog 
ledled y byd i gyd. A all ddatrys y broblem 
boenus hon?

Dyma beth mae’n ei wneud ...

Mae Sheen yn cerdded i mewn i’r Swyddfa 
Bost ym Mhort Talbot, ei dref enedigol, ac 
yn dweud, ‘Hoffwn godi arian.’

‘Faint?’ gofynna clerc Swyddfa’r Post y tu 
ôl i’r sgrin wydr.

‘£100,000 mewn arian parod, os gwelwch 
yn dda.’

‘O ie, byddai hynny’n braf!’ chwardda’r 
clerc.

‘Rwy’n hollol o ddifri,’ meddai Sheen.

Mae hi’n trosglwyddo arian Michael Sheen 
ei hun iddo, ac mae e’n stwffio bwndeli o 
arian papur i mewn i’w fag.

Mae’r rhaglen wedyn yn dilyn hynt a 
helynt Sheen wrth iddo geisio defnyddio’r 
£100,000 i ddarganfod y broses o brynu 
dyledion.

Yn y pen draw, ar ôl rhywfaint o ymchwil ac 
ymgodymu â biwrocratiaeth, mae Sheen 
yn prynu dyledion – gwerth £1m – dros 
900 o bobl sy’n byw ar draws de Cymru: yn 
sir Gaerfyrddin, Abertawe, Castell-nedd a 
Phort Talbot, sir Benfro a’r Cymoedd.

Mae eu dyledion bellach yn daladwy i 
Michael Sheen. 

Beth mae Michael Sheen yn ei wneud gyda 
dyledion cyfreithlon ‘ei bobl’?

Mae’n gwneud penderfyniad, gan 
ddewis trugaredd yn hytrach na barn. 
Mae’n recordio fideo ac yn ei anfon at 
y 900 o bobl y mae nawr yn berchen ar 
eu dyledion, ac yn dweud wrthynt, ‘Mae 
eich dyled wedi cael ei thalu’n llawn – 
gennyf i.’

Am stori anhygoel! 

Roedd ganddo’r pŵer i faddau eu dyledion 
i’r dyledwyr!

Fodd bynnag, ar ddiwedd y rhaglen, mae 
Sheen yn onest yn ei werthusiad o effaith 
gyffredinol ei weithred ar ddyled ledled 
y wlad, ‘What I did was just a drop in the 
bucket of the debt of the country.’

Cafodd dyled gyfredol y 900 o bobl hynny 
ei dileu, ond nid eu dyledion yn y dyfodol.

Mae’n ein cyfeirio eto at bŵer rhyfeddol 
yr Efengyl. Sylwch sut mae’r Apostol 
Paul yn mynegi ‘dyfnder’ cyfoeth Duw yn 
Rhufeiniaid 11:33 – ‘O ddyfnder cyfoeth 
Duw, a’i ddoethineb a’i wybodaeth!’

Nid yw’r cyfoeth hwn wedi’i gyfyngu gan 
amser, lle nag argyfwng costau byw. Mae 
mor ddwfn â’r môr dyfnaf, fel y mae’r 
emynydd yn ei ddweud:

Dyma ddyfnder o drysorau, 
Dyma ryw anfeidrol rodd, 
Dyma wrthrych ges o’r diwedd 
Ag sy’n hollol wrth fy modd; 
Nid oes syched arnaf mwyach 
Am drysorau gwag y byd; 
Popeth gwerthfawr a drysorwyd 
Yn fy Mhrynwr mawr ynghyd.

Wrth i bechod gynyddu, yn union fel y 
dyledion troellog yn y rhaglen, mae gras 
yn cynyddu hyd yn oed yn fwy ac yn 
gyflymach! 

Rwyf wedi cael fy nghalonogi cymaint 
gan y modd y mae’r un rhaglen hon, heb 
unrhyw agenda ysbrydol neu Gristnogol, 
wedi gweithredu fel alegori o bŵer a 
buddugoliaeth Efengyl ein Harglwydd Iesu 
Grist. 

Y Pasg hwn eto, fe fuom ni’n darllen, yn 
myfyrio ac yn cyhoeddi geiriau Crist ar y 
groes: ‘Gorffennwyd!’ 

Ac yn wir –  gorffennwyd! 

Fel y canodd yr emynydd yn feiddgar:

Fy mhechod – rwy’n llonni wrth feddwl 
am hyn – 
Fe’i cym’rodd at fryn Calfarî; 
Fe’i hoeliodd i’w groes a rhyddhaodd 
fy maich: 
Mola Dduw! Mola Dduw, f’enaid i!

Patrick a Mij Thomas
Capel Coffa Williams Pantycelyn

Llanymddyfri

Llanw ’25 – Dathlu’r Atgyfodiad: rhai argraffiadau
Cyfuno ffydd ac iaith
Yn ddiweddar aethom ni fel teulu ar ein pererindod flynyddol i 
Langrannog i fynychu gŵyl Llanw. Ers blynyddoedd roedd ffrind 
agos i ni wedi bod yn gofyn: ‘Fasech chi’n hoffi dod efo fi i Llanw?’ 
Ond yn ddiweddar newidiodd y cwestiwn i: ‘Pryd fyddwch chi’n 
dod i Llanw?’ Yn y diwedd, diflannodd yr amynedd, a daeth y 
cwestiwn yn: ‘Dach chi’n dod i Llanw eleni, tydych chi!’ Ac felly 
mi aethon ni. A diolch byth fod y ffrind yna wedi colli amynedd!

I ni fel teulu Cymraeg (tair Cymraes ac un dysgwr rhugl), mae 
iaith ein ffydd wedi bod bron yn uniaith Saesneg, heb opsiwn 
lleol o eglwys efo cynulleidfa Gymraeg a phlant, a’r dewis anodd 
yna sy o flaen llawer, sef ffydd heb Gymraeg neu ffydd heb 
gyfoedion – a ’run yn agos at fod yn ddelfrydol.

Yn Llanw cawsom gyfuniad gwych o ffydd ac iaith – a digon o 
gyfoedion i ni i gyd!

Mae’n rhaid i mi gyfaddef, y tro cyntaf es i roedd y profiad o 
allu addoli yn y Gymraeg mor newydd i mi, ar adegau, roedd yn 
ormod i mi ei gymryd. Teimlai fel petai fy nghalon yn orlawn o 
emosiwn wrth allu clywed gair Duw yn fy iaith fy hun a chydganu 
yn y Gymraeg … wel! Eleni, ro’n i’n medru mwynhau’r profiad 
yn gyfan: o’r dysgu i’r darllen, o’r canu i’r cyfarfod. Gwelais 
ffrindiau oes a gwnes ffrindiau newydd, datblygu perthnasau 
efo pobl ac efo Duw. Mae’r siwrne yma’n un y byddaf arni am 
flynyddoedd maith, ond heddiw dw i’n edrych ymlaen at y 
camau nesaf efo fy nheulu eglwysig o fy nghwmpas, ac Iesu fy 
mrawd wrth fy ochr.

Claire a Tim Healey 
Bae Colwyn

Claire a Tim a’r genod

‘Mae Iesu yn fyw, ac mae hynny’n anhygoel’
Rydym newydd ddod yn ôl o’n taith deuluol gyntaf i Llanw, 
cynhadledd Gristnogol Gymraeg. Mae gennym ni blant hyfryd, 
ond o alluoedd cymysg a lefelau amrywiol o ddewrder. Felly, 
mae mynd i unrhyw le newydd fel arfer yn ... ddiddorol, ond ar y 
cyfan yn heriol. Yn gam neu’n gymwys, rydyn ni’n tueddu i osgoi 
sefyllfaoedd newydd. Fodd bynnag, roedd Llanw yn fendith 
wirioneddol i ni i gyd.

Cawsom ein bwydo â dysgu ysbrydol gwych ar bob lefel. Ar 
ben hyn, fe aethpwyd yr ail filltir drwy ddarparu’n benodol ar 

gyfer ein plant ag ADHD ac awtistiaeth. Roedd perthynas wych â 
thîm a chyfleusterau’r Urdd, Llangrannog, sydd hefyd yn wych. 
Rydyn ni wedi dod adref wedi mwynhau’r wythnos, wedi teimlo 
ein bod ni wedi cael ein bwydo â gair Duw, a heb gael ffrae/
chwalfa fawr. DIOLCH i holl dîm gwirfoddol Llanw am y gwaith 
caled anhygoel. 

Y ganmoliaeth orau y gallwn i ei rhoi i chi am archebu i fynd i 
Llanw oedd yr hyn ddywedodd ein mab ieuengaf (6) yn y car ar 
y ffordd adref, heb siarad dim ers pythefnos, yn ein synnu ac yn 
rhannu ei syndod am yr Efengyl wrth ddweud: ‘Mam, dyfalwch 
beth – mae Iesu yn fyw, ac mae hynny’n anhygoel!’

Hedd a Jess Morgan 
Pontypridd

Hedd a Jess Morgan a’r teulu

Rhan o gymuned ehangach
Wedi dod i ffydd yn Iesu Grist y 
llynedd a chael fy medyddio yn 
rhan o’r gynulleidfa yn Ffynnon, 
Llandysul, roedd Llanw eleni 
yn rhywbeth lle roeddwn yn 
gobeithio dyfnhau mewn ffydd 
a chwrdd â ffrindiau a gwneud 
ffrindiau Cristnogol newydd. 
Roedd yr addoliad a’r pregethau’n 
datgelu sawl perl wrth inni 
glywed am Iesu’n cael ei ddisgrifio 
yn ei harddwch i gyd. Ond y peth 
mwyaf trawiadol i mi oedd profi 
cariad a harddwch yr Eglwys yn gyfan a’r ymwybyddiaeth fod 
yna gymuned ehangach na’m heglwys leol i yn Ffynnon, a’r 
rheiny wedi bod ac yn parhau i weddïo drosof. 

Mi wnaeth sawl un sôn wrthyf eu bod wedi bod yn gweddïo 
drosof ar fy siwrne ffydd, ac wedi gweld fy nhystiolaeth wnes 
i ei rhannu ar ôl dod i ffydd. Yn yr addoliad olaf nos Iau gyda 
Joseff Edwards, Blaenau Ffestiniog, yn rhannu, ces fy nharo â 
diolchgarwch dwfn i’r rheini sydd wedi ateb yr alwad a phlannu 
eglwysi newydd. A thrwy hynny, wedi helpu ‘hen rebel fel fi’ i 
ddod yn ôl at Iesu a chael y fraint o fod yn rhan o gymuned yr 
eglwys ehangach yma yng Nghymru a ledled y byd.

Helen Gwenllian 
Llandysul

Helô, Tomos ydw i, ac ers mis Ionawr dwi yn Japan gyda’r elusen 
genhadol OMF! Dwi’n gweithio gyda phobl o Japan sydd wedi 
bod dramor ac yna wedi symud yn ôl adre. Mae rhai yn dod i’n 
caffi misol i gael cyfle i siarad Saesneg eto, ond mae nifer yn dod 
er mwyn cael cyfle i glywed mwy am y ffydd Gristnogol, ar ôl 
cael rhyw brofiad o ffydd dramor.

Rydym yn gweithio gyda phobl o bob oed a diddordeb, ac yn 
helpu i gerdded gyda nhw yn eu perthynas gydag Iesu. Mae 
hyn yn gallu amrywio’n fawr, wrth gwrs, gan ddibynnu ar yr 
unigolyn, ac felly mae fy ngwaith o ddydd i ddydd yn wahanol 
iawn! Dwi’n arwain astudiaethau Beibl ar lein gyda ambell un, 
ac yn mynd allan i fwyty Almaenig gydag eraill! Dwi’n cyflwyno 
gair Saesneg ac yn cael sgyrsiau dwfn gydag ambell grŵp, a’r 
diwrnod nesaf yn mynd i dŷ rhywun sydd wedi dychwelyd i’r 
wlad ac yn awyddus i ddysgu caneuon Saesneg i’r plant lleol!

Dwi hefyd yn rhan o gapel rhyngwladol, ac wedi ymuno a thîm 
croesawu’r capel. Mae hyn yn gyfle arall i wasanaethu’r rhai 
sy’n dychwelyd, oherwydd mae nifer ohonynt yn dewis ymuno 
â chapel rhyngwladol yn hytrach na chapel traddodiadol 
Japaneaidd. Felly, dwi’n gallu cyfarfod mwy o bobl sydd wedi 
dod adre, a hefyd yn gallu gwahodd rhai i fy nghapel i hefyd.

Ar gyfer y Pasg, cynhaliodd OMF gaffi yn fy nghapel i rai oedd 
wedi dychwelyd adre, a rhannodd fy ngweinidog neges y Pasg 
gyda nhw. Gan ei fod ef ei hun o Japan ond wedi dod yn Gristion 
tra oedd yn astudio yn Lloegr, roedd ei neges wedi’i theilwra’n 
benodol ar gyfer rhai oedd wedi dod adre i Japan, a chafwyd 
nifer o cwestiynau dwfn yn y grwpiau bach wedyn.

Dwi’n gweddïo ar Dduw y byddaf yn dod i ddeall iaith a diwylliant 
Japan yn well, er mwyn gallu cysylltu mwy a chefnogi’r bobl hyn 
yn well. Dwi hefyd yn diolch i Dduw gymaint am bopeth dwi’n 
gallu ei wneud ar hyn o bryd i’w wasanaethu. Efallai nad ydw i’n 
gallu pregethu mewn Japaneeg, ond dwi’n gallu cuddio’r wyau 
Pasg i ddiddanu’r plant! ‘Gwnewch y pethau bychain,’ meddai 
Dewi Sant – rhywbeth dwi am ei rannu yn y caffi pan fyddwn 
ni’n dewis Cymru fel thema. Ond mae cyngor Dewi hefyd yn 
ddoethineb i mi a’r holl genhadon tymor-byr! Er na fyddwn 
ni ddim yma am flynyddoedd maith, rydym yn gallu gwneud 
ein rhan fach ni i helpu’r cenhadon sydd yma am ddegawdau.  
Yma i wneud rhan fach ydym ni, drwy’r Duw sy’n gwneud 
cymaint mwy!

Tomos Edwards  
Tokyo

Sgwrs yn y caffi i’r rhai sydd wedi dychwelyd i Japan

Picnic yr eglwysi dan flagur y sakura (coed ceirios) mewn parc  
yn Tokyo

Llun o’r ardal lle rwy’n byw yn Tokyo

Eglwysi yr Annibynwyr: Seion,  
Aberystwyth a Bethel, Tal-y-bont

ac
Eglwysi y Bedyddwyr:  

Bethel, Aberystwyth a Horeb, Penrhyn-coch

GOFALAETH NEWYDD

CYFLE NEWYDD

HER NEWYDD

Mae aelodau’r eglwysi uchod yn awyddus i estyn galwad i

WEINIDOG AMSER LLAWN
i’w gwasanaethu a’u harwain i’r dyfodol gyda’r nod o

hyrwyddo’r dystiolaeth Gristnogol yn eu bro.

 Paratowyd pecyn gwybodaeth cynhwysfawr ar gyfer 
darpar ymgeiswyr.

Cysyllter drwy e-bost neu alwad ffôn er mwyn  
derbyn manylion.

 E-bost: eirianmevans@gmail.com
Ffôn: 01970 832473

Pynciau Perthnasol – colofn Rosa Hunt

Hwrê! Newyddion da o’r diwedd! Yn ôl 
adroddiad newydd gan Gymdeithas y 
Beibl, mae bod yn Gristion wedi dod yn 
‘cŵl’ unwaith eto!1 Yn 2018, dim ond 8% 
o boblogaeth Cymru a Lloegr oedd yn 
mynd i gapel neu eglwys yn rheolaidd. 
Yn 2024, roedd y ffigwr yn 12%: 
cynnydd o 50%! Pan ydyn ni’n edrych 
ar yr ystadegau ar gyfer pobl ifanc, mae 
pethau hyd yn oed yn well. Dim ond 4% 
o ddynion a merched 18–24 oed oedd yn 
mynychu o leiaf unwaith y mis. Ond erbyn 
hyn, y ffigwr yw 16% – cynnydd o 300%! 
Ac mae’r mwyafrif ohonynt yn ddynion 
ifanc – y grŵp oedd bron yn absennol 
yn ddiweddar. Dywedodd awduron yr 
adroddiad, ‘Having a Christian faith is 
again being normalised, and is arguably 
even culturally attractive.’ Haleliwia!  

Fel llawer o gapeli eraill yng Nghymru, 
rydyn ni yn y Tabernacl hefyd wedi 
gweld diddordeb cynyddol pobl ifanc 
mewn Cristnogaeth. Ond, wrth lawenhau 
a diolch i Dduw, dwi’n meddwl bod 
hi’n bwysig i ni hefyd ofyn cwestiynau 
allweddol. Dyma rai sy’n dod i’m meddwl 
i, a dwi’n eich gwahodd i’w hystyried 
hefyd.

Yn amlwg, mae cwestiynau gan oedolion 
ifanc am bwrpas bywyd a beth sy’n 
digwydd ar ôl i ni farw. Cwestiynau i ni 
felly:

• Ydy ein heglwysi ni’n llefydd lle mae 
pobl yn teimlo’n gyffyrddus yn gofyn 
cwestiynau?

• Ydyn ni fel eglwysi’n barod i fuddsoddi 
yn ein harweinwyr a’n gweinidogion 
er mwyn sicrhau eu bod nhw wedi 
cael yr hyfforddiant angenrheidiol i 
ddelio â phroblemau dyfnaf bywyd a 
marwolaeth?

Wedyn, mae’r adroddiad yn glir fod 
oedolion ifanc yn dychwelyd i’r eglwysi 
i ffeindio cymuned ddilys, lle i wneud 
perthnasau dwfn sy’n wahanol i’r rhai  
ar-lein. Cwestiynau i ni, felly:

• ‘Dyma sut bydd pawb yn gwybod eich 
bod chi’n ddilynwyr i mi, am eich bod 
chi’n caru’ch gilydd’, meddai Iesu. Ydy 
ein cariad at ein gilydd yn amlwg i 
bawb?

• Sut y gallwn ni fynd ati i adeiladu 
cymuned go iawn o bobl sy’n caru ei 
gilydd a gofalu am ei gilydd? 

Ac yn olaf, mae’r adroddiad yn amlygu 
pwysigrwydd cyfiawnder cymdeithasol i 
bobl ifanc. Mae pobl ifanc eisiau gwella 
eu cymdeithas, ac yn fodlon rhoi o’u 
hamser, eu sgiliau a’u hegni i wneud 
gwahaniaeth. Maen nhw eisiau bod 
yn rhan o gymunedau sy’n gwneud 
gwahaniaeth, sy’n codi eu llais yn erbyn 
anghyfiawnder. Maen nhw’n darllen y 
Bregeth ar y Mynydd ac eisiau bod yn rhan 
o gymuned sy’n cymryd gorchmynion 
Iesu i garu Duw, byd, cymydog a ni ein 
hunain o ddifrif. Cwestiynau i ni, felly:

• Dylai’r eglwys fod yn un o’r prif 
leisiau sy’n herio gwleidyddion ac 

arweinwyr diwylliannol eraill am 
gyfiawnder. Ydy hi?

• Beth ydyn ni’n ei wneud fel eglwysi a 
chapeli am bynciau llosg fel: cynhesu 
byd-eang; ffoaduriaid; tlodi; rhyfel ...?

Dwi’n credu yn eglwys Iesu Grist. Ar 
ei gorau, mae eglwys Iesu Grist yn 
gymuned chwyldroadol o bobl sydd wedi 
cael eu trawsffurfio gan ysbryd Iesu i’r 
fath raddau nes eu bod nhw’n disgleirio 
â chariad, maddeuant a gras. Cymuned o 
bobl sy’n caru ei gilydd a’u cymdeithas; 
cymuned o bobl sy’n ymgyrchu dros 
gyfiawnder. Dwi’n falch o berthyn i 
eglwys Iesu Grist, ac o alw fy hun yn 
Gristion. I fi, mae ildio fy mywyd i’m 
Harglwydd Iesu Grist wedi bod yn antur 
lwyr, a hoffwn wahodd i eraill ymuno â’r 
un antur. Ac yma, eto, mae’r ystadegau’n 
codi calon. Mae adroddiad Cymdeithas 
y Beibl yn dweud y byddai 31% o bobl 
nad ydyn nhw’n mynd i eglwys neu 
gapel yn mynychu petaen nhw’n derbyn 
gwahoddiad gan ffrind neu aelod o’r 
teulu. 

Ai chi yw’r ffrind sy’n mynd i estyn y 
gwahoddiad yna?

1  Rhiannon McAleer a Rob Barward-
Symmons, The Quiet Revival,  Bible 
Society, 2025, t.4 (https://bible-society.
directus.app/assets/3c454227-05e0-
4ae6-aedc-67e2b452c83d)

Cydnabod  
70 mlynedd o 
weinidogaeth
Yn ddiweddar, derbyniodd y Parchedig 
Elwyn Pryse, Bow Street, dystysgrif gan 
Gymdeithasfa’r De yn ei longyfarch ar 
ddathlu 70 mlynedd yn y weinidogaeth. 
Cyflwynwyd y dystysgrif iddo gan Alan 
Wynne Jones a Marian Beech Hughes 
o Gapel y Garn, Bow Street, un o 
eglwysi’r ofalaeth lle bu’n weinidog 
cyn ei ymddeoliad rai blynyddoedd yn 
ôl bellach. Ar hyn o bryd, mae’n derbyn 
gofal yn Uned y Bwa, Hafan y Waun, 
ac wrth ddiolch iddo am wasanaeth 
oes i’r weinidogaeth, estynnwn ein 
dymuniadau gorau iddo yn y dyfodol.

Dechrau Canu, Dechrau Canmol 
Sul, 11 Mai – Diwrnod 

Buddugoliaeth yn Ewrop
Bydd Lowri Morgan yn Abertawe 
i nodi 80 mlynedd ers Diwrnod 
VE, y dyddiad ym mis Mai 1945 
pan lwyddodd lluoedd arfog y 
Cynghreiriaid i ennill y rhyfel yn 
Ewrop. Cawn rannu atgofion am yr 
Ail Ryfel Byd a mwynhau canu mawl 
dyrchafol o addoldai ledled Cymru.

Caniadaeth y Cysegr
Sul, 11 Mai, am 7:30yb 

a 4:30yp
Amrywiaeth o emynau yng nghwmni 
Carwyn Siddall, Llanuwchllyn
Oedfa Radio Cymru
Sul, 11 Mai, am 12:00yp 
Oedfa i wrandawyr Radio Cymru

https://bible-society.directus.app/assets/3c454227-05e0-4ae6-aedc-67e2b452c83d
https://bible-society.directus.app/assets/3c454227-05e0-4ae6-aedc-67e2b452c83d
https://bible-society.directus.app/assets/3c454227-05e0-4ae6-aedc-67e2b452c83d

O Gefn Gwlad

Dosbarthu
Dyma fentro rhoi un o eiriau peryglus ein hiaith yn deitl i’r 
erthygl hon. Peryglus? Ydi, peryglus dros ben, yn enwedig wrth 
ddefnyddio geiriau sy’n groes eu hystyr i’w gilydd, a hynny yng 
nghyd-destun pobol, boed ddu a gwyn, heterorywiol a hoyw, 
cyfoethog a thlawd, neu glyfar a thwp, a nodi rhai enghreifftiau 
tramgwyddus yn unig. Y prif reswm am y perygl, mae’n debyg, 
yw fod dosbarthu hefyd yn gwahanu neu’n gwahaniaethu, ac yn 
awgrymu beirniadaeth. Felly, er bod y Rhodd Mam slawer dydd 
yn hapus iawn i wahaniaethu rhwng plant da a phlant drwg, af i 
ddim ar hyd y llwybr yna wrth ddefnyddio’r teitl. 

Na, af i diriogaeth sy beth yn saffach, sef byd y diriaethol a’r 
haniaethol, gan nodi enghraifft o’r gwahaniaeth rhyngddyn 
nhw glywais i gan rywun ryw dro. ‘Mae palu’r ardd,’ meddai, 
‘yn perthyn i’r diriaethol; mae meddwl am balu yn perthyn i’r 
haniaethol.’ Cefais enghraifft wych o’r ddeubeth hefyd mewn un 
frawddeg gan wyres flynyddoedd yn ôl. Roedd yn naw oed ar y 
pryd, ac wedi cael tatws newydd o’r ardd yn ein tŷ ni i swper, 
ond yn flin iawn efo fi am fy mod yn gwneud hwyl am ben ei chi 
bach – Jack Russell. Trodd at ei mam a dweud amdanaf: ‘Mae’i 
datws o’n iawn, ei bersonoliaeth o ’di’r drwg.’ Minnau’n rhy falch 
o’i gallu ieithyddol ar y pryd i fod yn flin efo hi!

Pam dwi’n dweud hyn i gyd? Wel, am fy mod i am fentro 
dosbarthu pregethau yn ddau ddosbarth. Ydw, mi rydw i am 
droedio i’r byd sanctaidd hwnnw. Mi rydw i wedi gwrando ar 
gannoedd, os nad miloedd, ohonyn nhw erioed, felly rwy’n 
ystyried bod gen i’r hawl, er bod hyd yn oed lled gofio’r mwyafrif 
ohonyn nhw yn dasg amhosib. Ond rydw i’n ymwybodol, o 
feddwl dros y blynyddoedd, eu bod yn tueddu i rannu i un neu 
ddau ddosbarth, er y gellid dadlau bod llawer ohonyn nhw yn 
gymysgedd o’r ddau.

Y ddau yw pregethau’r grefydd gymdeithasol, a phregethau’r 
grefydd efengylaidd. Y diriaethol a’r haniaethol, os mynnwch 
chi.

Beth yw nodweddion y ddau bregethu, sy’n cyfateb hefyd 
hwyrach i’r corff a’r enaid yng ngwead pob un ohonom? Rhaid 
naddu disgrifiadau at yr asgwrn mewn erthygl fer, ond mae’r 
bregeth gymdeithasol yn pwysleisio gweithgarwch pobol ar y 
ddaear, ein hagwedd at ein gilydd, sut yr ydym yn trin ein gilydd, 
ein cyfle yn y byd i wneud daioni; ac os mai gwasanaethu’r 
nefoedd yw ein pwrpas yn y pen draw, i wneud hynny ‘trwy roi 
llaw i achub dyn’. Daw testunau’r pregethu hwn gan amlaf o 
hanes Crist ar y ddaear, a’i weithredoedd yn tendio ar bobol ac 
yn ystyried eu hamgylchiadau daearol, ac o ddamhegion megis 
y Samariad Trugarog a’r Mab Afradlon. Mewn gair, gweithredu 
cariad – dyna’r grefydd gymdeithasol, sy’n perthyn i’r diriaethol, 
ac yn bennaf felly i’r corfforol. 

Yna’r pregethu arall, sef y bregeth efengylaidd sy’n ystyried 
ac yn bwydo’r enaid, y pregethu sy’n pwysleisio bod yr enaid 

yn haeddu mwy o ystyriaeth na’r corff, ac mai maddeuant ac 
aberth ac achubiaeth sy’n bwysig. Ac fe sefydlwyd, fe ddywedir, 
drefn yr achubiaeth hon, olygodd fod Crist yn marw ar y groes, i 
fod yn Iawn am ein pechodau. Dwi ddim yn honni mod i’n deall 
holl agweddau’r ddiwinyddiaeth hon o bell ffordd, nac ydw, o 
bell ffordd. Ond mae’n ymddangos i mi (o wrando pregethau, 
siŵr iawn!) mai pechaduriaid ydym o ddydd ein geni, neu 
ynghynt yn wir, a bod y pechod gwreiddiol yn bod ym mhob un 
ohonom. Ond fod yna drefn wedi ei llunio i’n hachub a’n glanhau 
o’n pechodau, sef marwolaeth Crist ar y groes, ac y caed, yng 
ngeiriau’r emyn, ‘[d]refn i faddau pechod / yn yr Iawn’.  A chredu 
yn hyn neu beidio, fe’i dywedwn ar ddiwedd pob gweddi, bron: 
‘yn enw ac yn haeddiant Iesu Grist …’

Mi grybwyllais y mis diwethaf fod yna efallai ddau Grist: y Crist 
droediodd ein daear a’r Crist atgyfodedig, sef yr Ysbryd Glân? A 
yw un yn Grist y grefydd gymdeithasol, a’r llall yn Grist y grefydd 
efengylaidd? Pa un yw eich Crist chi, tybed, neu am ein bod yn 
gorff ac enaid, a ydym angen y ddau? Trafodwch ac ystyriwch. 
Fe wnawn hynny yn ein Cylch Trafod yma a drysu ein gilydd, 
mae’n siŵr!

Elfyn Pritchard

SIARADWR

Astudiaeth 11: Addoliad a Gweddi 
Llyfr y Pregethwr 5:17 
Yn rhan gyntaf y bumed bennod (adn. 
1–7), mae’r Pregethwr yn cyfarch y 
darllenydd yn uniongyrchol am y tro 
cyntaf. Yma rhydd gyfarwyddyd i’r sawl 
sy’n troi at Dduw mewn gweddi: ‘gwylia 
dy droed’, ‘paid â bod yn fyrbwyll’, ‘paid 
ag oedi’, ‘cyflawna’ dy addunedau, ‘ofna 
di Dduw’. Diben y cyfeiriadau at Dduw 
yma yw tanlinellu mai sail y gorchmynion 
ynghylch moesoldeb a bywyd rhinweddol 
yw parch at y Goruchaf. Wedi ymdrin â 
dyletswyddau ysbrydol, fe â yn ei flaen i 
sôn am y materol, megis tlodi, gorthrwm, 
cyfoeth a thrachwant (adn. 8–17).
Mynychu’r Deml 
Cefndir y cyfarwyddiadau yw’r Deml. 
Cymer yr awdur yn ganiataol fod ei 
ddarllenwyr yn mynd yno’n gyson. Mae’n 
eu cynghori i beidio ag ymuno yn yr 
addoliad yn ddifeddwl: ‘Gwylia dy droed 
pan fyddi’n mynd i dŷ Dduw’ (5:1). Mae 
‘gwylia dy droed’ yn idiom am fod yn 
ofalus. Gweler hefyd: Diarhebion 1:15, 
4:26–7, 25:17; Eseia 58:13.
Addoliad 
Prin yw’r cyfeiriadau at addoli, ond mae’r 
Deml yn sefydliad o bwys yng ngolwg yr 
awdur. Yn ei farn ef, mae gan addoliad 
cyhoeddus nodweddion arbennig y 
dylai pob crediniwr fod yn ymwybodol 
ohonynt.
Gwrando ac aberthu 
Gwell yw mynychu’r Deml i wrando nag i 
offrymu. Ni wyddom yn union beth oedd 
y gynulleidfa’n gwrando arno yn ystod yr 
addoliad. Gellir tybio ei bod yn clywed y 
côr yn canu’r salmau a rhan o’r Ysgrythur 
yn cael ei darllen a’i hesbonio. Efallai 
fod cyfle hefyd i wrando ar yr henuriaid 
yn trafod ystyr rhai o ddeddfau Cyfraith 
Moses. Meddai Paul, ganrifoedd yn 
ddiweddarach: ‘O’r hyn a glywir y daw 
ffydd’ (Rhufeiniaid 10:17). 

Roedd aberthu’n rhan greiddiol o 
addoliad y Deml, fel ffordd o ddelio â 
phechod ac o fynegi diolch i Dduw am 
ei fendithion. Wrth gymharu’r ddefod o 
aberthu â’r weithred o wrando, nid yw’r 
Pregethwr yn sarhau’r ddefod: galw y mae 
yn hytrach ar addolwyr i fod yn ddidwyll 
wrth ei harfer. Mae’n adleisio barn yr 
arweinwyr crefyddol fod addoliad eu 
cyfoedion yn arwynebol. Camgymeriad 
mawr yw tybio bod gwneud aberth yn 
gyfystyr â’r ddyletswydd sydd ar bawb 
i gadw gofynion moesol y Gyfraith. 
Meddai’r proffwyd Samuel wrth Saul, 
pan oedd ar fin aberthu er mwyn dileu 
ei bechod o anufuddhau i Dduw: ‘Gwell 
gwrando nag aberth, ac ufudd-dod na 
braster hyrddod’ (1 Samuel 15:22; gw. 
hefyd Amos 5:21–4; Eseia 1:10–17). Ac, 
wrth gwrs, roedd yr aberthau hyn yn 
gysgod o’r aberth perffaith a therfynol yn 
Iesu.
Geiriau 
Gwelsom wrth drafod y syniad fod tymor 
i bob peth, a’r cymal ‘amser i dewi, ac 
amser i siarad’ (3:7), mai un o nodweddion 
Llên Ddoethineb yw’r ymwybyddiaeth o 
rym geiriau. Mae’r Pregethwr yn argymell 
ei ddarllenwyr nid yn unig i feddwl yn 
ofalus beth yn hollol i’w ddweud cyn 
gweddïo, ond hefyd i fod yn gynnil (5:2). 
Mae Iesu’n dweud rhywbeth tebyg yn ei 
ddysgeidiaeth ar weddi yn Mathew 6:7.  
Rheswm diwinyddol a roddir dros beidio 
â bod yn amleiriog wrth weddïo: ‘Y 

mae Duw yn y nefoedd, ac yr wyt ti ar y 
ddaear’ (Pregethwr 5:2). Mae esbonwyr 
yn anghytuno ynghylch ystyr y geiriau 
hyn. Cyhudda rhai’r Pregethwr o heresi 
am awgrymu mai bod trosgynnol, difater, 
yw Duw, ac mai gwastraff amser yw galw 
arno am ei fod yn rhy bell i gysylltu ag 
ef. Dywed eraill ei fod yn gwrthddweud 
yr Ysgrythur yn fwriadol. Oni roddodd 
Moses orchymyn i’r genedl i gydnabod 
bod Duw ‘yn llond pob lle, presennol ym 
mhob man’: ‘Heddiw yr wyt ti i gydnabod 
ac i ystyried mai’r ARGLWYDD sydd Dduw 
yn y nefoedd uchod ac ar y ddaear isod’ 
(Deuteronomium 4:39)? 
Addunedu 
Yn ogystal â’r uchod, roedd gwneud 
adduned yn elfen bwysig o addoliad 
y Deml hefyd. Byddai’r addolwr yn 
addunedu i wneud neu ymatal rhag 
gwneud rhywbeth, un ai er mwyn ennill 
ffafr Duw neu i fynegi ffyddlondeb iddo. 
Nid oedd peidio ag addunedu’n bechod; 
ond o wneud adduned, roedd ei chadw yr 
un mor gysegredig â chadw llw. 
Yn hyn o beth, mae’r Pregethwr yn adleisio 
Cyfraith Moses, bron air am air: ‘Os 
byddi’n gwneud adduned i’r ARGLWYDD 
dy Dduw, paid ag oedi cyn ei chyflawni; 
bydd yr ARGLWYDD dy Dduw yn sicr o’i 
hawlio gennyt, a byddi dithau yn euog o 
bechod. Pe bait heb addunedu, ni fyddet 
yn euog’ (Deuteronomium 23:21–2). Am 
fod perygl nid yn unig mewn oedi ond 
hefyd mewn torri adduned, roedd yn 
ofynnol cymryd pwyll cyn addunedu 
gerbron Duw. 
Be ’dych chi’n feddwl?
1. Beth yw ystyr ‘gwylia dy droed’ wrth i 

ni ddod gerbron Duw mewn addoliad 
heddiw?

2. Ydy gosodiad Paul: ‘O’r hyn a glywir 
y daw ffydd’ (Rhufeiniaid 10:17), yn 
gywir?

3. Pam mae pobl erbyn hyn yn betrus i 
wneud addunedau?

Llyfr y Pregethwr
Yn ystod y tymor hwn byddwn yn astudio Llyfr 
y Pregethwr gyda’n gilydd dan arweiniad y 
Parch. Ddr Alun Tudur, gan ddefnyddio cyfrol y 
diweddar Gareth Lloyd Jones, Dehongli Bywyd 
Ruth a Llyfr y Pregethwr yn ganllaw.

Cliciwch ar y poster uchod er mwyn gweld yr adnoddau sydd ar y wefan, neu ewch i www.gair.cymru

http://gair.cymru/y-storm-fawr

Croeso i Dregaron  
i Gymdeithasfa’r De  
ar 8 Mai

Croeso i Lanfair Caereinion i 
Gymdeithasfa’r Gogledd ar 14 Mai

Dathliad Cenhadol Chwiorydd y Gogledd

Dymunaf eich gwahodd yn gynnes iawn 
i’r Gymdeithasfa yn y De a gynhelir ddydd 
Iau, 8 Mai 2025, yng Nghapel Bwlchgwynt, 
Tregaron. Tro Henaduriaeth Ceredigion 
a Gogledd Penfro yw croesawu’r 
Gymdeithasfa y tro hwn. 

Edrychwn ymlaen yn fawr iawn at eich croesawu i Gymdeithasfa’r 
Gwanwyn yng nghapel Moreia, Llanfair Caereinion, ddydd Mercher, 
14  Mai. Mae paratoi brwd wedi bod yno ac yn Henaduriaeth 
Trefaldwyn ar eich cyfer, a chroeso tyner yn eich aros ynghanol 
mwynder Maldwyn. 

Ers cyfnod y clo, mae swyddogion Capel Moreia, Llanfair Caereinion 
wedi bod wrthi’n ddygn yn adnewyddu’r capel ac wedi llwyddo 
i gael rhoddion a grantiau tuag at y gwaith o ail-wneud ystafell 
ar gyfer yr ysgol Sul (yr unig un yn yr Henaduriaeth), y gegin, y 
toiledau a’r capel ei hun. Bu mentro sylweddol wrth ail-wneud 
nenfwd y capel y llynedd, ac mae’n dyst i ymdrechion lleol i gynnal 
tystiolaeth i’r Arglwydd yn Gymraeg yng nghanol y dref wledig hon 
yn y canolbarth. Mae’r lle yn werth ei weld yn wir! 

Bydd yr eisteddiad cyntaf yn cynnwys rhaglen lawn o adroddiadau 
a materion i’w trafod cyn cinio. Byddwn hefyd yn cael cwmni cyfaill 
o Manipur, Shokhothang Haokip, a fydd yn gallu rhoi darlun inni 
o sefyllfa’i gyd-wladwyr wedi’r erlid yno a’r gwrthdaro diweddar a 
roddodd ysgogiad inni gynnal Apêl Manipur i’w helpu.

Bydd yr ail eisteddiad yn gyfarfod cyhoeddus, agored i bawb, ac 
yn dechrau am 2 o’r gloch, a byddwn yn cynnig ein diolchgarwch 
a’n gwerthfawrogiad o lafur ac ymroddiad llawer o flaenoriaid 
ar hyd y blynyddoedd. Byddwn hefyd yn cofio am weinidogion a 
blaenoriaid sydd wedi ein gadael ers ein cyfarfod diwethaf, cyn 
cael ein harwain at fwrdd y cymun. Yna, ar ddiwedd y cyfarfod, 
trosglwyddir llywyddiaeth y Gymdeithasfa i’r Parchg Christopher 
Prew, Porthmadog. Yn dilyn yr eisteddiad, bydd te croeso i bawb yn 
yr Institiwt gerllaw’r capel.

Bydd hwn hefyd yn gyfarfod fydd modd ymuno ynddo ar Zoom, a 
gellir cael y manylion o’r Swyddfa, neu gan yr Ysgrifennydd, Huw 
Powell-Davies: huw.powell-davies@ebcpcw.cymru

Do, fe ddaeth yn amser unwaith eto i estyn croeso i chi i’r dathliad 
yma. Eleni tro Chwiorydd Dosbarth Gorllewin Meirionnydd fydd 
paratoi ar eich cyfer yng Nghapel y Bowydd, Blaenau Ffestiniog, 
ar Fai 8fed 2025. Un cyfarfod fydd eleni – yn y prynhawn am 2 o’r 
gloch. Gallaf eich sicrhau fod y Chwiorydd wedi bod yn paratoi’n 
ddiwyd i estyn croeso twymgalon i chi, fel sydd yn nodedig i’r ardal.

Bydd Joseff Edwards yn rhoi cyflwyniad am ei waith arloesol yn 
Craig Blaenau, ynghyd ag eitemau gan blant Ysgol Maenofferen a 
llawer mwy o ddatganiadau cyffrous. Ar ddiwedd y cyfarfod bydd 
cyfle i ni sgwrsio yn y festri dros baned a chacen a rhannu ein 
profiadau.

Dowch i Gapel y Bowydd, lle bydd croeso twymgalon yn eich aros. 
Do, mi wnes i addo y llynedd yn yr Wyddgrug na fydd hi’n bwrw 
glaw. Dowch i’r dathliad.

Meinir Lloyd Jones

Bydd hon yn sasiwn hybrid. Mae croeso 
i chwi i ddod i’r cyfarfodydd wyneb-yn-
wyneb, neu gallwch ymuno drwy Zoom, 
ac edrychwn ymlaen at gael eich cwmni, 
lle bynnag y byddwch. Gallwch gysylltu 
â Swyddfa EBC neu minnau i dderbyn y 
ddolen. 

Yn dilyn cyfarfod y bore i’r cynrychiolwyr, 
cynhelir Gwasanaeth y Cymun Bendigaid 
gydag anerchiad gan Dr Rhidian Griffiths, 
Aberystwyth, yng Nghapel Bwlchgwynt 
am 12 o’r gloch. Byddwn yn llongyfarch 
blaenoriaid ac yn dathlu gwasanaeth 15 
ohonynt, gan gynnwys Mr Wynford Evans, 

Capel y Morfa (Bethlehem, Cwmerfyn, 
gynt), sy’n nodi 75 mlynedd fel blaenor 
yn yr Henaduriaeth. Bydd y gwasanaeth 
hwn yn wasanaeth cyhoeddus, ac mae 
gwahoddiad arbennig i’r rhai sy’n dathlu i 
fod yn bresennol yn yr oedfa.

Bydd cyfle yn ystod y dydd i archebu llyfrau 
gan Gyhoeddiadau’r Gair. 

Gweddïwn am arweiniad yr Arglwydd ar yr 
holl weithgareddau.

Emyr Williams (Ysgrifennydd) 
Llanddarog 

emyr.williams@ebcpcw.cymru

Y gynulleidfa ym Moreia, Llanfair Caereinion, ar noson ailagor y capel ar ôl y 
gwaith adnewyddu ar y nenfwd ddechrau’r flwyddyn

 

Dathliad 

Capel Bowydd, 

Blaenau Ffestiniog (LL41 3UW) 

Dydd Iau, Mai 8fed 2025  
2.00yp 

CROESO CYNNES I BAWB.   

Siaradwr gwadd: Joseff Edwards 

                      Capel Craig, Blaenau Ffestiniog 

Thema newydd Pwyllgor y Chwiorydd am 2025:  

     ‘Iesu yr Atgyfodiad a’r Bywyd’ Ioan 11:25 
Gweinir paned yn y festri ar ôl y cyfarfod. 

 I holi am wybodaeth pellach cysylltwch gyda: Gwenith Jones (Ysgrifennydd) 
01352 756038 neu Eirian Roberts (Swyddfa’r Chwiorydd) 01678 520065 

 Pwyllgor Sasiwn Cenhadol Chwiorydd y Gogledd 

 Pwyllgor Sasiwn Cenhadol Chwiorydd y Gogledd 

Efengyl Ioan: Llyfr Darllen Groeg  
(Timothy A. Lee; addasiad Cymraeg gan Gwilym Tudur)
Diddorol a hynod werthfawr oedd yr 
hysbysiad yn rhifyn 214 (2 Ebrill eleni) 
Cenn@d am Efengyl Ioan: Llyfr Darllen 
Groeg, Timothy A. Lee; addasiad Cymraeg 
gan Gwilym Tudur. Myfyriwr ymchwil yng 
Nghaergrawnt ar hyn o bryd yw Timothy A. 
Lee, ac mae eisoes wedi creu cyfrolau 
cyffelyb ar gyfer holl lyfrau’r Testament 
Newydd ynghyd â nifer o lyfrau’r Hen 
Destament hefyd, gyda’r Hebraeg, wrth 
raid, yn ymddangos yn y rheiny ochr yn ochr 
â chyfieithiad Saesneg. Camp go arbennig, 
dybia i. Ac mae’n cyhoeddi’r cyfan ar ei liwt 
ei hun.
Ar gyfer y Testament Newydd defnyddiodd 
olygiad o’r testun Groeg a baratowyd gan 
ysgolhaig cydnabyddedig yn y maes, o’r 
Unol Daleithiau, sef Michael W. Holmes. 
Fe’i paratowyd dan nawdd Cymdeithas 
Feiblaidd fwyaf blaengar a safonol y wlad 
honno, The Society of Biblical Literature. 
Yr hyn a wnaeth oedd llunio testun ar 
sail cymhariaeth o’r math o destun a 
ddefnyddiodd cyfieithwyr y Testament 
Newydd Cymraeg bum canrif yn ôl, sef yr 
hyn a ddaeth i’w adnabod wrth yr enw y 
Textus Receptus, â dau destun o’r Groeg 
a gyhoeddwyd yn y bedwaredd ganrif ar 
bymtheg. Y ddau destun hynny oedd un y 
gŵr rhyfeddol hwnnw o Gernyw, Samuel 
Prideaux Tregelles, a ddysgodd Gymraeg 
ochr yn ochr â’r tair iaith feiblaidd tra 
oedd yn gweithio mewn gwaith haearn 
yng Nghastell-nedd, ynghyd â’r un 
adnabyddus a thra dylanwadol gan yr 
Esgob B.  F. Westcott a F.  J.  A. Hort, oedd 
yn sail i’r Revised Version Saesneg (1881). 

Ffrwyth ymchwil anhygoel oedd y rhain, yn 
benllanw, yn wir, flynyddoedd o archwilio 
cannoedd o lawysgrifau a fersiynau o’r 
Testament Newydd a ddarganfuwyd ers 
cyfnod y Dadeni. Ymgynghorodd Holmes 
yn ogystal â chyfieithiad hynod boblogaidd 
gyda’r carfanau Efengylaidd yn y byd Anglo-
Americanaidd, The New International 
Version, sy’n seiliedig gan fwyaf, h.y. ar 
wahân i 231 o fannau, ar destun Nestle-
Aland a thestun y Cymdeithasau Beiblaidd 
Unedig. Mae’r ddau destun hyn yn union 
yr un fath â’i gilydd erbyn hyn. Dyma’r 
testun a ddefnyddiwyd gan gyfieithwyr 
Y Beibl Cymraeg Newydd. Gwelir, felly, 
nad yw golygiad Holmes, a hynny’n 
wahanol i’r ffynonellau a ddefnyddiodd, 
yn uniongyrchol seiliedig ar archwiliad  
o lawysgrifau Groeg y Testament Newydd 
ei hun.
Honnir mai 540 o wahaniaethau a geir rhwng 
testun Holmes a thestun Nestle-Aland. Nid 
yw’r ffigwr hwn yn un sylweddol pan ystyrir 
bod cyfanswm o 6928 o wahaniaethau 
testunol wedi eu cofnodi yn argraffiad 
Holmes. Gallaf gadarnhau dilysrwydd y 
casgliad hwn ar sail astudiaeth fanwl a 
wneuthum yn ddiweddar o’r fersiwn o 
destun Groeg Efengyl Ioan. Yn wir, yr unig 
wyriad o bwys oddi wrth y testun a ystyrir 
yr un safonol heddiw, sef un Nestle-Aland, 
yw penderfyniad Holmes i ddarllen un o 
ddyfarniadau Ioan Fedyddiwr ar Iesu yn 

‘Etholedig Duw’ yn hytrach na ‘Mab Duw’. 
Hyd y gwn i, dim ond y Revised English Bible 
a’r Jerusalem Bible Catholig a ddewisodd y 
teitl hwn yn Ioan 1.34. Man arall lle mae’n 
gwyro oddi wrth destun Nestle-Aland yw 
yn 5.2 pan eilw’r pwll yn Jerwsalem yn 
‘Bethesda’: felly hefyd Y Beibl Cymraeg 
Newydd. ‘Bethsatha’ yw darlleniad Nestle-
Aland yma. 
Ar sail f’archwiliad o’i argraffiad o destun 
Groeg Efengyl Ioan, gallaf gymeradwyo 
golygiad Holmes o Destament Newydd 
Groeg y Gymdeithas Llenyddiaeth 
Feiblaidd (SBLGNT). Mae’n argraffiad 
modern delfrydol ar gyfer darllenwyr, ac, 
fel y gwnes i, gellir ei lawrlwytho’n rhad 
ac am ddim ar gyfrifiadur gartref gan fod y 
Gymdeithas Feiblaidd Americanaidd wedi 
gwneud hynny’n bosibl yn gyfreithlon. Er 
nad wyf hyd yn hyn wedi cael cyfle i weld 
cyfieithiad Gwilym Tudur o’r gyfrol ar 
Efengyl Ioan, gallaf gymeradwyo’r testun 
Groeg sy’n sail i’w ymdrech i ddenu pawb 
sy’n awyddus i wella eu gafael ar Roeg 
y Testament Newydd. Gobeithio y bydd 
yn eu plith yr holl gyn-fyfyrwyr hynny a 
ddywedodd wrthyf dros y blynyddoedd, 
‘Piti na fyddwn wedi gwrando mwy arnoch 
a dangos mwy o ddiddordeb yn eich gwersi 
Groeg!’

John Tudno Williams 
Capel Seion

Cymdeithas y Beibl, Bala a Phenllyn
Gŵyl Gwau’r Gair, yn cynnwys ‘Dyma Gariad’:  
arddangosfa Byddin yr Iachawdwriaeth

Dydd Sadwrn, 31 Mai–dydd Llun, 2 Mehefin, yn Eglwys Crist, y Bala

Sadwrn, 31 Mai 31: 10–4 o’r gloch
Sul, 1 Mehefin: 11–4 o’r gloch, a gwasanaeth i ddilyn am 6 o’r gloch
Llun, 2 Mehefin: 10 –3 o’r gloch

Bydd yr arddangosfa yn adlewyrchu storïau o’r Beibl wedi eu gwau, eu pwytho 
neu eu crosio. Os oes gennych waith y byddech yn hoffi ei arddangos, byddem yn 
croesawu gwaith ar y thema uchod o glybiau gwau, gwnïo neu grefft, o’r eglwysi 
neu gan unigolion.

Dewch draw am baned a sgwrs. 
Bydd datganiad ar yr organ am gyfnodau yn ystod y dydd. 
Derbynnir rhoddion yn ddiolchgar. 
Croeso i bawb. 

I gadw lle, neu am fwy o wybodaeth, cysylltwch mor fuan â phosib – a dim 
hwyrach na dydd Gwener, 23 Mai – â:

Haf Greene: 01678 521512
Nerys Rowlands: 01678 530407
Mary Thomas: 01678 540266

CAPEL GREEN STREET ABERDÂR

CYMANFA GANU
Undebol Dyffryn Aberdâr

i ddathlu
Dydd Ewyllys Da

Pen-blwydd 75 Ysgol Gymraeg Aberdâr

SUL, MAI 18fed, 2025 am 6.30 yr hwyr.

Croeso cynnes i bawb

Arweinydd: CARYS CRIMMINGS
Organydd: MARC JON WILLIAMS
Llywydd: HUW LANDEG MORRIS
Côr: YSGOL GYMRAEG ABERDÂR

Pris y Rhaglen £2

Cyhoeddir Cenn@d ar y cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru  

nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:
huw@cennad.cymru  |  aled@ysgolsul.com

www.cennad.cymru               CennadCymru               @CennadCymru

